
GJYKATA E APELIT E KOSOVËS NË PRISHTINË, në kolegjin e përbërë nga gjyqtarët Ylber 

Shurdhiqi-Kryetar i kolegjit, Halide Reka dhe Nora Bllaca-Dula anëtarë, në çështjen juridike 

civile të paditëses F.Gj-Sh, nga P., të cilën sipas autorizimit e përfaqëson V.B, avokat nga P., 

kundër të paditurit S.Sh,”, të cilin sipas autorizimit e përfaqëson A.M, avokat nga P., lidhur me 

ndryshimin e pajtimit gjyqësor për mbajtje financiare të fëmijëve, duke vendosur sipas ankesës 

së paditëses të paraqitur kundër aktgjykimit të Gjykatës Themelore në Prishtinë-Departamenti i 

Përgjithshëm, C.nr.1669/2018, të datës 22.03.2022, në seancën e kolegjit të mbajtur me datë 

23.02.2024, mori këtë: 

A K T V E N D I M 

HEDHET POSHTË si e palejuar ankesa e paditëses F.Gj-Sh, nga P., parashtruar kundër 

aktgjykimit të Gjykatës Themelore në Prishtinë C.nr.1669/2018, të datës 22.03.2022. 

A r s y e t i m 

 

Gjykata e shkallës së parë me aktgjykimin e ankimuar C.nr.1669/2018, të datës 22.03.2022, në 

pikën I, të dispozitivit e ka refuzuar në tërësi si të pabazuar kërkesëpadinë e paditëses F.Gj-Sh, 

nga P., me të cilën ka kërkuar që të ndryshohet pajtimi gjyqësor C.nr.1201/2017, i datës 

19.07.2018, ashtu që të detyrohet i padituri S.Sh, nga P., që paditëses në emër të mbajtjes 

financiare për fëmijët e mitur /////për çdo muaj të paguaj shumën prej /////Euro dhe ///// për çdo 

muaj të paguaj shumën prej 200.00 Euro, duke filluar nga data e ushtrimit të padisë në gjykatë, 

/////, e tutje deri sa të ekzistojnë kushtet ligjore për pagesë, e atë më së largu deri me datë 5 të 

muajit vijues. Në pikën II, të dispozitivit ka vendosur që të detyrohet paditësja F.Gj-Sh, nga P., 

të paditurit S.Sh, nga P., t’ia kompensoi shpenzimet e procedurës kontestimore në shumën prej 

///// Euro, në afat prej 15 ditësh, pasi ky vendim të merr formën e prerë.  

Kundër këtij aktgjykimi, brenda afatit ligjor paditësja ka paraqitur ankesë për shkak të shkeljeve 

thelbësore të dispozitave të procedurës kontestimore, vërtetimit të gabuar dhe jo të plotë të 

gjendjes faktike dhe zbatimit të gabuar të drejtës materiale, me propozim që të aprovohet në 

tërësi ankesa si e bazuar dhe aktgjykimi i Gjykatës Themelore në Prishtinë, C.nr.1669/2018, i 

datës 22.03.2022, të prishet dhe çështja të kthehet në rivendosje në shkallën e parë.  

Nga shkresat e lëndës konstatohet se fillimisht paditësi S.Sh, nga P., me datë 10.05.2017, ka 

parashtruar padi për zgjidhjen e martesës, besimin e fëmijëve të mitur dhe ushqimin, kundër të 

paditurës F.Gj-Sh, nga P.. Gjykata Themelore në Prishtinë, me aktgjykimin C.nr. 1201/2017, të 

datës 06.12.2017, në pikën I të dispozitivit të këtij aktgjykimi, është zgjidhur martesa, në pikën 

II është refuzuar pjesa e kërkesëpadisë që fëmijët e mitur t’i besohen paditësit S.Sh, në pikën III 

fëmijët e mitur i janë besuar nënës dhe është caktuar edhe kontakti me babain, në pikën IV është 

detyruar që paditësi S.Sh të paguaj alimentacion për fëmijët e mitur, më gjerësisht si në 

aktgjykim.  

Kundër aktgjykimi C.nr.1201/2017, të datës 06.12.2017, brenda afatit ligjor kanë parashtruar 

ankesë paditësi dhe e paditura. Gjykata e Apelit të Kosovës, me aktgjykimin Ac.nr.1017/2018, 

të datës 07.05.2018, pjesërisht e ka aprovuar ankesën e paditësit dhe të paditurës (shih 

aktgjykimin Ac.nr.1017/2018, të datës 07.05.2018) ashtu që aktgjykimi është prishur në pjesën 

caktimit të kontaktit me fëmijët dhe alimentacionin dhe lënda për këtë pjesë i është kthyer 

gjykatës së shkallës së parë në rigjykim dhe vendosje.  

Në riprocedurë, në gjykata e shkallës së parë, në seancën gjyqësore të datës 19.07.2018, palët 

ndërgjyqëse kanë lidhur pajtim gjyqësor duke u pajtuar për besimin e fëmijëve dhe 

alimentacionin të cilin pajtim gjyqësor gjykata e ka lejuar me aktvendim, më decidivisht si në 

pajtimin gjyqësor të datës 19.07.2018.  

Pasi që është arritur pajtimi gjyqësor, paditësja F.Gj-Sh, me datë /////, kundër të paditurit S.Sh, 

nga P. ka paraqitur përsëri padi ndryshimin e pajtimit gjyqësor C.nr.1201/2017, i datës 

19.07.2018, për mbajtje financiare të fëmijëve, me arsye dhe kërkesë si në padi. 

Gjykata Themelore në Prishtinë me Aktgjykimin C.nr.1669/2018, të datës 22.03.2022, e ka 

refuzuar padinë e paditëses për ndryshimin e pajtimit gjyqësor C.nr.1201/2017, të datës 

19.07.2018, për mbajtje financiare të fëmijëve, me arsyet e dhëna si në aktgjykim.  

Kundër aktgjykimit C.nr.1669/2018, të datës 22.03.2022, paditësja me datë 15.05.2022, ka 

parashtruar ankesë në Gjykatën e Apelit të Kosovës. Mirëpo, para se të shqyrtohet ankesa e 

paditëses, Gjykata e Apelit ka pranuar parashtresën e paditëses të datës 30.01.2024, për tërheqjen 

e ankesës. 

Gjykata e Apelit si gjykatë e shkallës se dytë, pas vlerësimit te parashtresës së palës paditëse për 

tërheqjen e ankesës, gjeti se në rastin konkret janë plotësuar kushtet ligjore që: 

Ankesa e  paditëses të hedhet poshtë si e palejuar. 

Vendimin për hedhjen e ankesës si të palejuar, gjykata e shkallës së dytë e mbështet në dispozitën 

e nenit 186 paragrafi 3 të Ligjit për Procedurën Kontestimore, ku parashihet se: “Ankesa është e 

palejueshme po që se e ka paraqitur personi që nuk është i autorizuar për paraqitjen e saj, apo 

personi që ka hequr dorë nga e drejta e ankimit apo që e ka tërhequr ankesën e paraqitur, apo 

në qoftë se personi që e ka paraqitur ankesën nuk ka interes juridik për paraqitjen e ankesës”. 

Ndërsa  me dispozitën e nenit 196 të LPK-së, parashihet se: “Ankesën e vonuar,  jo të plotë, apo 

jo të lejueshme, e hedhë poshtë gjykata e shkallës së dytë me aktvendim, po që se nuk e ka bërë 

një gjë të tillë gjykata e shkallës siç parashikuar në (nenin 186)”. 

 

Në këtë rast Gjykata e Apelit në kuptim të dispozitës së nenit 186 paragrafi 3 i LPK-së, gjeti se 

ankesa e paraqitur nga  paditësja është e palejuar, pasi me parashtresën e pranuar në Gjykatës e 

Apelit me datë 30.01.2024, paditësja e ka deklaruar tërheqjen e ankesës. 

Nga të cekurat si më lartë, Gjykata e Apelit e Kosovës, vendosi si në dispozitiv të këtij 

aktvendimi në pajtim me nenin 186 paragrafi 3, 195 paragrafi 1 pika (a),  lidhur me nenin 196 të 

LPK-së. 

GJYKATA E APELIT E KOSOVËS NË PRISHTINË 

Ac.nr.4766/2024, me datë 23.02.2024. 

 

                                                                                                            Kryetari i kolegjit-Gjyqtari 

                                                                                                 Ylber Shurdhiqi 

 

 

 

 

 

 

 

 

 

 

 

 


